03幸福的滋味
林秀子
阿母是一个專職的家庭主婦，逐工攏著洗衫、摒掃、攢三頓。除了厝內沓沓滴滴的工課，伊猶會踮厝邊的空地仔，種一寡仔家己欲食的菜，閣飼幾若隻過年愛拜的雞。有閒的時閣會加減做一屑仔家庭代工，鬥相添厝裡的開銷。
我讀冊的時，學校猶無營養午餐。國小若是讀規工，毋管是落雨天抑是出大日，攏愛行路轉去厝裡食晝。國中和高中因為離厝較遠，我佮三个小弟六年貼貼貼攏紮便當。天未光、雞未啼，阿母就起床矣。炒菜的聲、飯菜的芳味就是阮上好的亂鐘仔。除了青菜以外，菜脯卵、煎白帶魚、滷肉，三不五時閣有肉卷、排骨，阿母親像變魔術仝款，會用上少的所費，仝款的食材變出真濟無仝款的料理，做出上好食的便當菜。
舊年逐家轉去蘇澳慶祝阿爸生日，開講的時聽三个小弟講，才知影較早紮的便當透底毋捌炊。大漢的佮第二小弟講第三節下課就共便當捽了矣，無夠的部份就去合作社買麭來塌。第三小弟上心適，第一節就佮幾若个同學共便當解決掉矣。食晝的時早起有食伊便當的同學，就會分寡飯菜佇伊的便當篋仔內底。啥人的便當較有料、較好食，啥人的阿母較𠢕煮食伊攏知影。伊閣講有一擺開同窗會，逐家講著這件代誌，有同學共伊講：「逐家的便當攏是前一工暗頓就攢好矣，一定愛冰，第二工欲食若無炊絕對袂好勢，干焦你的便當是燒的。逐家攏當咧大，緊枵，有恁阿母燒燒的便當通好食，你一喙我一喙，毋但溫暖逐家的胃，嘛聯絡逐家的感情，實在予人足懷念的。」哎！干焦我人在福中不知福，因為逐工攏紮便當，所以心內誠欣羨會使紮錢去外口食麵的同學。一直到出外食頭路，三頓攏愛食外口，才知影阿母便當的好滋味。
這馬阮姊弟仔攏大漢嘛做人的爸母矣，閣較會曉體會阿母的用心佮付出。逐擺若聽著囡仔咧哼講學校的飯傷粒、菜歹食，食袂落的時，心內就感覺真歹勢，因為無法度予感受著像較早阿母予阮的彼種幸福的滋味。

106年全國語文競賽-閩南語朗讀文章(國中組)

[bookmark: OLE_LINK1][bookmark: OLE_LINK2]05阿母
陳明芳
毋知對當時開始，阿芬就一日到暗咧想講，到底阿母是生做啥款？雖然，對阿芬來講，無老母是一層足慣勢的代誌，毋過厝邊頭尾的姨婆、嬸婆逐遍若是來厝裡揣阿媽開講，攏會對阿芬講：「謼！有夠成母仔！老母實在是誠媠！」愈按呢講，阿芬就愈想欲知影阿母的模樣。
有一工，阿芬搜著一張查某人的相片，伊穿一領合軀的烏衫佮紅絳絳的長褲，閣踏一雙懸踏仔，毋但體格媠，面框嘛媠，袂予人感覺妖嬌。微微仔的笑容，有一種溫暖的氣質，毋過，煞透濫淡薄仔憂愁。彼是一種親骨肉的感應，阿芬心內知影這就是伊一直咧搜揣的答案，伊就恬恬仔共相片囥入去伊的屜仔內。
自一年仔入學到今，阿媽都定定交代講：「你去學校是毋通共同學講恁老爸老母離緣，這是見笑代，莫予人知。無，人會看你無。」阿芬誠聽喙，攏毋敢講，嘛驚人笑，袂輸是家己做毋著代誌仝款，個性變甲足閉思的，講話嘛敢若蠓仔咧，有夠細聲。六年仔的時，阿芬真欣羨坐佇伊邊仔的查某同學，這位同學逐工頭鬃攏捋甲誠整齊，講是老母捋的。阿芬心內想講：「誠好命，我攏家己縛頭鬃。」猶閣有，這位同學老母逐工中晝攏捾飯包來，飯包內底攏有一粒煎甲媠噹噹的卵包。啊若家己的飯包，是下早仔阿媽攢好紮來學校炊過的，內底是昨昏暗頓食賰的灌腸，猶閣有炊甲澹去的肉酥佮黃去的蕹菜。
逐年母親節若欲到，阿芬攏會對學校紮一蕊家己做的紅色剪絨仔花轉來，老師講愛提轉來結踮阿母的身軀頂。阿芬躊躇足久的，最後攏是共紅色剪絨花提予阿媽。就按呢，母親節過矣，五月節、中秋、二九暝，其實，不管時阿芬攏會kho̍k-kho̍k相對門口的籬笆大門。伊已經等足濟年矣，伊咧等有一工，相片內底彼个穿插時行的查某人出現。伊嘛一直咧練習叫「阿母」這兩字。雖然一直叫袂好勢，毋過到時陣，伊一定欲大聲喝出來，而且閣共紅色剪絨仔花結起去，予逐家知影：「這是阮阿母！」

07足𠢕毋通吼
王秀容
考試是緊張閣刺激的代誌，囡仔若無夠認真，做爸母的驚伊綴人袂著就緊張甲欲死，毋過囡仔若共分數看甲傷認真，嘛是傷腦筋。
阮這班有一个英語足讚的查埔囡仔。頂擺期中考佮我約束講伊若考一百，敢會當領雙倍的獎品。我的獎品是買愛食的糖仔餅仔，著九十分以上佮進步超過五分的人攏領會著，歡喜就好、袂驚英語就好。看囡仔有彼號心，我當然隨應好。結果伊真正考一百分，我嘛講話算話，獎品雙倍閣共呵咾。
我會訓練囡仔考試嘛是愛拚速度，緊閣正確才會有自信閣積極。小考用加分的，無攢獎品。伊就佮我參詳，十分鐘內共一張考卷寫了，若一百分，叫我共加分，我當然嘛應好。毋過，我理解人難免會失覺察，無細膩，一百分就無緣再會囉！內行的攏嘛知，差一兩分仔是袂影響一个人的實力。雖然伊欲著滿分是桌頂拈柑，我猶是予伊有伸勼，講：「九十五分就有準算。」
佇我的心內伊早就是兩百分矣。真正十分鐘猶未到，伊就共五十條題目寫了，我講時間閣冗剩，閣檢查一下，等咧做伙改就好。其實是想欲予伊有檢查的機會，想袂到伊過頭自信，拜託我先共改。結果，毋著兩條無要緊的所在，好佳哉有九十六分，閣會當加分。想袂到伊坐轉去位裡，煞目箍開始紅、目屎津落來。伊平常時攏笑bi-bi呢！看範勢是予家己的壓力傷大，我緊倚過去共惜惜咧，閣搭胸坎掛保證共講：「你是我教過，寫上緊，英語上讚的人。」閣補一句：「考九十六足𠢕毋通吼。」邊仔的人嘛鬥講：「著啊，阮嘛會當十分鐘寫了，毋過絕對著無十分。」

